
Útdráttur 

Verkefni þetta er 12 eininga lokaverkefni til BA gráðu í félagsráðgjöf við 

Félagsráðgjafardeild Háskóla Íslands. Umfjöllunarefni og markmið þessarar ritgerðar er 

að skoða hvort tengsl umönnunaraðila við ungbarn sitt geti haft forspárgildi um 

frávikshegðun síðar á lífsleiðinni. Leitað er í smiðju fræðimannana John Bowlby‘s og Mary 

Ainsworth en þau eiga það sammerkt að hafa komið fram með kenningar um mikilvægi 

góðra og öruggra tilfinningatengsla umönnunaraðila við barn sitt rétt eftir miðja síðustu 

öld. Afbrotafræðingurinn Travis Hirschi kom einnig fram um svipað leyti með félagslegar 

taumhaldskenningar sínar en þær leggja meðal annars áherslu á mikilvægi eftirlits 

foreldra með börnum sínum. Rannsóknir eru skoðaðar til að fá skýrari sýn á efnið. Ekki er 

til eitt svar við því hvort tengsl umönnunaraðila við barn sitt hafi forspárgildi um 

frávikshegðun síðar á ævinni en rannsóknir sýna að margt bendir til að barn sem elst upp 

við óörugg og neikvæð tilfinningatengsl og lélegt félagslegt taumhald sé líklegra til að 

leiðast út í hegðun á borð við frávikshegðun þegar á unglingsárin er komið. En margir 

þættir í lífi einstaklinga geta orðið þess valdandi að fólk leiðist út í frávikshegðun og ekki 

er hægt að benda á einn þátt frekar en annan hvað það varðar. Ýmislegt er í boði fyrir 

foreldra ungra barna og verðandi foreldra til að vinna að styrkingu tilfinningatengsla 

gagnvart barni sínu og nýtast störf og hugsjónir félagsráðgjafa þar.  

Formáli 

Heimildaritgerð þessi er 12 ECTS eininga lokaverkefni til BA gráðu í félagsráðgjöf við 

Félagsráðgjafardeild Háskóla Íslands og er um tengsl og frávikshegðun. Leiðbeinandi 

minn var Steinunn Hrafnsdóttir, doktor við Félagsráðgjafardeild Háskóla Íslands. Íslensku 

yfirlestur annaðist Dagný Kristinsdóttir og kann ég þeim bestu þakkir fyrir faglega 

ráðgjöf, uppbygglega gagnrýni og gagnlegar ábendingar við gerð ritgerðarinnar.  

Áhugi minn á þessu málefni á sér langan aðdraganda en ég hef lengi haft áhuga á 

manneskjunni og atferli hennar. Velti fyrir mér bakgrunni fólks og set það í samhengi við 

framgöngu þess. Góð tengsl móður / umönnunaraðila og barns er mikilvægt atriði, 

stundum segir ég að það er rót alls þegar til seinni tíma er litið. Það er erfitt að taka í 

taumana þegar barnið er komið á unglingsár og er með kröfu um að lengja í 

naflastrengnum og ætla þá að fara að aga ungann. Engar leiðbeiningar koma með barni 

þegar það fæðist og ósköp eðlilegt að maður geri það sem manni er eðlislægt. Þannig 

hefur það sennilega verið í gegnum árhundruðin og maðurinn þróast í takt við tímann og 

tíðarandann. Það eru innan við hundrað ár að menn gerðu sér grein fyrir mikilvægi 

jákvæðra og öruggra tengsla milli umönnunaraðila og barns og margir er undrandi á 

hvað það hefur að segja. Hvernig getur barn munað hvernig umönnun það fékk á fyrstu 

mánuðum lífs síns? En það er víst ekki þannig sem það virkar heldur geymir heilinn en 

ekki gleymir. Í dag getur fólk farið á allskonar námskeið tengdu uppeldi, farið á 

veraldarvefinn og náð í upplýsingar um uppeldismál og lesið rannsóknir tengdu 

málefninu á auðveldan hátt. Höfundur varð þess gæfu aðnjótandi að verða foreldri fyrir 

26 árum og mikil breyting varð á högum hans við komu erfingjans, eðlilega. Allskonar 

ráðleggingar um uppeldi bárust úr öllum áttum og erfitt að velja og hafna svona fyrst um 

sinn enda nokkrar kynslóðir í kringum mann sem höfðu fætt og alið upp börn með 

góðum árangri. Með tímanum áttaði maður sig á að best væri að fara eftir sinni innri 

sannfæringu og hafa þá val um að geta leitað eftir upplýsingum hjá góða fólkinu sínu.  

Að endingu vil ég þakka eiginmanni mínum, Pétri Þór Einarssyni og börnunum 

mínum, þeim Bjarna Rúnari, Sylvíu Söru og Bjarka Þór fyrir stuðning og hvatningu í námi 

mínu og ómælda þolinmæði í minn garð við gerð þessarar ritgerðar. 

1 Inngangur  

Umhyggja og ástúð eru börnum afar mikilvæg, sé hún ekki til staðar eru minni líkur á að þau 

nái að dafna og þroskast. Fyrstu tvö árin í lífi barns eru talin hafa meiri áhrif á heilbrigði 

einstaklingsins til framtíðar litið en önnur æviskeið. Tengslamyndun snemma á ævinni, hvort 

sem hún er jákvæð eða neikvæð, getur haft forspárgildi um þróun tengsla einstaklingsins við 

sjálfan sig og aðra síðar á ævinni. Börn hafa allt til að bera til að verða skynsamir, réttlátir og 

mætir einstaklingar. Til að gera þeim það mögulegt er undir hinum fullorðnu komið að 

langmestu leyti. Rannsóknir benda til að léleg tengslamynstur í frumbernsku geti leitt til 

andfélagslegrar hegðunar á borð við frávikshegðun síðar meir. Frávikshegðun er skilgreind 

sem ákveðið atferli þegar einstaklingar eða hópar fremja verknað sem felur í sér brot á 

refsilögum og er í mótsögn við hegðun þegnanna í samfélaginu og hagsmunum þess. Í hverju 

samfélagi hefur myndast siðferðislegur rammi um menningarleg gildi og viðmið en hegðun 

sem brýtur í bága við það telst til frávikshegðunar. 

Hér verður leitast við að svara spurningunni hvort tilfinningatengsl umönnunaraðila við 

ungbarn sitt hafi forspárgildi um frávikshegðun síðar á ævinni. Margar rannsóknir hafa sýnt 

fram á að einstaklingar sem alast upp við neikvæð tengslamynstur við umönnunaraðila sinn 

eru líklegri til að leiðast út í frávikshegðun. Til að leita svara við spruningunni verða rannsóknir 

og tengslakenningar um efnið skoðaðar.  

Á undanförnum árum hefur þekking á mikilvægi fyrstu tengsla stóraukist og hafa 

rannsóknir bent á að heili ungbarnsins er móttækilegastur fyrir áhrifum umhverfisins á fyrstu 

mánuðum ævi þess (Sæunn Kjartansdóttir, 2009). 

Ritgerðin er heimildarritgerð og er byggð á ritrýndum fræðigreinum og kenningum er 

varðar efnið og tengd við starfsvettvang félagsráðgjafa. Við heimildaöflun voru gagnagrunnar 

á internetinu nýttir, fræðibækur og ritrýndar greinar lesnar auk efnis frá opinberum 

stofnunum.  

Ritgerðin skiptist í sex kafla, inngangur er í fyrsta kafla, í öðrum kafla er fræðileg nálgun. 

Þar eru þrír kenningasmiðir kynntir til sögunnar og kenningarleg sjónarhorn 

afbrotafræðarinnar gerð skil. Kenningarsmiðirnir komu fram með kenningar sínar á seinni 

hluta síðustu aldar. John Bowlby þróaði tengslakenningar (e. attachment theory). Hann lagði 

áherslu á góða tengslamyndun milli móður og barns og sagði hana hafa forspárgildi um líðan 

barnsins í framtíðinni.  Þar á eftir koma kenningar Mary Ainsworth en hún var samstarfskona 

Bowlby og þróaði tengslamyndunarkenningu hans áfram og kom fram með kenningu er 

nefnast „ókunnar aðstæður“ (e. strange situation) en hana þróaði hún úr rannsóknum sínum 

á samskiptum milli móður og barns. Að lokum er kenningarsmiðurinn Travis Hirschi sem kom 

með kenningar um félagslegt taumhald (e. social bond theory) á sjöunda áratug síðustu aldar. 

Einnig er í kaflanum kenningarleg sjónarhorn afbrotafræðinnar en það eru þrjú sjónarhorn 

fræðigreinarinnar. Það eru samstöðusjónarhornið, átakasjónarhornið og það þriðja er 

samskiptasjónarhornið en þau geta tengt frávikshegðun á borð við afbrot við hluti innan 

samfélagsins og geta haft áhrif á hegðun einstaklingsins.  

Þriðji kafli fjallar um fyrri þekkingu en þar eru rannsóknir sem varpa ljósi á mikilvægi 

tengsla foreldra við börn sín hvað frávikshegðun varðar. Kenningar Bowlby, Ainsworth og 

Hirschi eru tengdar þar við auk kenningarlegs sjónarhorns afbrotafræðarinnar. 

Fjórði kafli er um þjónustu við foreldra og börn og þær meðferðir og fræðslu sem bjóðast 

foreldrum til að tengjast börnum sínum betur. Annars vegar er boðið upp á meðferð á 

Landspítala Háskólasjúkrahúsi sem nefnist Foreldrar-Meðganga-Barn og sér svokallað FMB 

teymi um framkvæmd þess. Hins vegar er það Miðstöð foreldra og barna, en það er einkarekið 

fyrirtæki í eigu sérfræðinga á heilbrigðissviði. Báðar stofnanirnar leggja áherslu á tengsl 

foreldra og barna. 

Fimmti kafli er um félagsráðgjöf og störf félagsráðgjafa í einstaklings- eða 

fjölskyldumeðferð. Þar er fjallað um hugmyndafræði félagsráðgjafar og starfsaðferðir þeirra í 

meðferðarvinnu auk þess sem skyggnst er örlítið í sögu og þróun fagsins á samtalstækni. 

Í sjötta og síðasta kaflanum eru svörin við rannsóknarspurningunni tekin saman og farið 

er yfir þær upplýsingar sem fengust með skrifunum. 

2 Fræðileg nálgun 

Alla jafna er talað um tengsl sem samband á milli fólks en innan tengslakenninga vísar hugtakið 

til tengingar milli foreldris og barns. Tengingin þarna á milli er drifinn áfram af meðfæddri þörf 

einstaklingsins til að bindast annarri manneskju sem uppfyllir þörf þess fyrir umönnun, öryggi 

og vernd (Stern, 2002). Í barnaverndarlögum er kveðið á um að börn hafi rétt á vernd og 

umönnun og allir þeir sem hafa með uppeldi og umönnun barna að gera beri að sýna þeim 

tilhlýðilega virðingu og nærgætni. Óleyfilegt er að viðhafa ofbeldi eða aðra vanvirðandi 

háttarlagi gagnvart börnum. Orðum er sérstaklega beint að foreldrum í lögunum en þeim ber 

auk þess að veita börnum sínum umönnun og gegna forsjár- og uppeldisskyldum við þau og 

bera hag þeirra hvívetna fyrir brjósti (Barnaverndarlög nr. 80/2002; Barnalög nr. 76/2003). 

Rannsóknirnar gefa til kynna að marktækt samband er á milli tengslamynsturs í barnæsku 

og þroska, sjálfsmyndar og hæfni í mannlegum samskiptum og með þó nokkurri nákvæmni er 

hægt að segja til um þroska og samskiptahæfni barna til framtíðar litið. Í því samhengi má 

nefna hvernig þau munu aðlagast leiksystkinum sínum og lynda við kennara sína og 

samnemendur þegar fram í sækir (Stern, 2002).    

Segja má að það taki nýfætt barn fyrstu þrjá mánuði ævi sinnar að ljúka fósturlífinu, svo 

óþroskað er það. Í raun er það ekki reiðubúið að yfirgefa hina vernduðu veröld móðurlífsins. 

Barnið gefur lítið af sér þessa fyrstu mánuði, það er ekki farið að brosa, hjala eða sýna að það 

þekki þig en eftir það verða eins og vatnaskil. Á fyrsta aldursári ævinnar vex heilinn mjög hratt 

og þyngist um rúman helming. Við tveggja ára aldur hefur hann náð um 80% af stærð heila 

fullorðins. Ástæða þessa er ekki einungis líkamleg næring heldur skipta samskipti ekki síður 

máli. Eftir að maðurinn fór að ganga uppréttur þurfti hann að nýta hendurnar á annan hátt en 

áður en það þvingaði heilann til aukinna afkasta og við það stækkaði hann auk þess sem 

mjaðmagrindin dróst saman en við það þrengdist fæðingarvegur konunnar. Þessar breytingar 

urðu til þess að börnin þurftu að fæðast fyrr og óþroskaðri en áður. Heilafrumur nýfædds barns 

eru ótengdar að langmestu leyti en þær eru um 100 milljarðar talsins. Til að þær geti starfað 

þá þurfa þær að tengjast öðrum taugafrumum. Mest notuðu tengingarnar nýtast til frambúðar 

en ótengdar heilafrumur deyja (Solms og Turnbull, 2002; Gerhardt, 2015).    

Samvistir með barni sínu er það mikilvægasta sem foreldri getur veitt því en ungbarn getur 

ekki þroskast eða lifað nema í nánum tengslum við aðra manneskju. Rannsóknir er gerðar voru 

á börnum sem lágu daglangt í rúmum sínum fyrstu ár ævi sinnar á rúmenskum 

munaðarleysingjahælum leiddu í ljós að vegna nándarleysis við umönnunaraðila þroskaðist 

hluti heila þeirra ekki. Ástæða þess er að þroskinn er undir ánægjulegum tengslum við aðra 

kominn en það hefur bein áhrif á vöxt heilans. Tengingar milli taugafruma verða við hverja 

jákvæða og ánægjulega upplifun, þeim mun fleiri sem ánægjulegar upplifanir eru, því fleiri 

taugatengingar verða og það hefur áhrif á hæfileika barnsins til sjálfstjórnar og flókinna 

félagslegra samskipta síðar meir. Sé þörfum barnsins fyrir jákvæðum og ánægjulegum 

samvistum ekki sinnt má búast við að það kenni barninu að fólk sé ekki traustsins vert og fer 

að þróa með sér djúpstæðar sálrænar varnir fyrir sársauka og kvíða. Varnir sem þessar geta 

haft áhrif á getu þeirra til að tengjast og bera traust til annarra, læra og elska svo fátt eitt sé 

nefnt. Þau börn sem ekki njóta þessara mikilvægu tengsla uppskera neikvæða sjálfsmynd, 

sjálfsóöryggi, hafa ekki getu til að þróa með sér samkennd og virðing þeirra fyrir reglum 

samfélagsins verður lítil eða engin. Slíkur einstaklingur er í aukinni hættu á að þróa með sér 

frávikshegðun og jafnvel vandkvæði af geðrænum toga. Rannsakendur vilja meina að fyrstu 

eitt til tvö árin í lífi barns séu veigamestu árin en þau eru áhrifamesti tíminn á vöxt og þróun 

heilans, þroska á hæfni til sjálfsstjórnar og að geta fundið til með öðrum, eða samkennd. Börn 

hafa allt til að bera til að verða skynsamir, réttlátir og mætir einstaklingar. Til að gera þeim það 

mögulegt er undir hinum fullorðnu komið að langmestu leyti (Prior og Glaser, 2006; Sæunn 

Kjartansdóttir, 2015).  

Tengsl ungbarns við umönnunaraðila sinn eru nauðsynleg til að það vaxi og dafni. 

Tengslarannsóknir sýna að örugg tengslamyndun snýst mest um að þeir séu læsir á tjáningu 

ungbarnsins og geti svarað henni á sæmandi hátt. Niðurstöður rannsókna síðustu áratuga á 

tengslamynstrum milli foreldra og barna leiða í ljós að um tvö af hverjum þremur börnum 

mynda örugg tengsl og hefur mismunandi aldur þeirra ekki áhrif á hlutfallið né ólík 

samfélagsmenning. Tengsl barns og umönnunaraðila hefur forspárgildi um líðan og hegðun 

barns til framtíðar litið (Broberg, Granqvist, Ivarsson og Mothander, 2008; Sæunn 

Kjartansdóttir, 2015). 

Tengslakenningar er sálfræðilegt líkan sem leitast við að lýsa gangverki langtíma og 

skammtíma samböndum fólks. Hins vegar eru tengslakenningar ekki mótaðar sem almennar 

kenningar um sambönd heldur aðeins ákveðinn þátt sambanda, til að mynda hvernig 

mannveran bregst við því að vera aðskilin frá ástvinum sínum eða hvernig hún skynjar ógn. Í 

aðalatriðum snúast tengsl um getu einstaklingins til að þróa með sér grundvallartraust til 

umönnunaraðila síns og sjálfs síns (Broberg o. fl., 2008).   

Í gegnum tíðina hafa menn ekki verið sammála um hvernig skilgreina skuli frávikshegðun 

en frávikshegðun er þó skilgreind sem ákveðið atferli þegar einstaklingar eða hópar fremja 

verknað sem felur í sér brot á refsilögum og er í mótsögn við hegðun þegnanna í samfélaginu 

og hagsmunum þess. Frávikshegðun felur í sér hegðun sem brýtur gegn gildum og viðmiðum 

samfélagsins eins og til dæmis ölvun á almannafæri og vímuefnaneysla. Litið er á athæfi er 

brýtur siðferðisleg gildi og viðmið sem frávikshegðun eins og til að mynda niðrandi ummæli 

um kyn, kynhegðun og kynþáttafordóma. Hegðun sem er metin til brota á lögum eins og 

neysluskammtar fíkniefna telst til frávikshegðunar. Alvarlegir glæpir, ofbeldi, rán teljast til 

alvarlegra brota á lögum og slíkt telst til frávikshegðunar. Hegðun sem brýtur siðferðislega 

gegn manneskjunni, til að mynda með meiriháttar líkamsárárs er frávikshegðun. Athæfi sem 

metið er algjört ódæðisverk eins og morð telst til brota á lögum, er refsivert afbrot og telst til 

alvarlegrar frávikshegðunar (Helgi Gunnlaugsson, 2008; Hindshaw og Zupan, 1997; Adler, 

Mueller og Laufer, 2013).   

Afbrotafræðingar hafa lengi velt fyrir sér af hverju sumir einstaklingar láti verða að því að 

fremja glæpi þó þeim sé kunnugt um að athæfi þeirra brýtur í bága við lög og reglur 

samfélagsins, að þeir megi eiga von á refsingu og munu uppskera fyrirlitningu samborgara 

sinna. Með rannsóknum sínum í gegnum tíðina hafa afbrotafræðingar orðið margs vísari um 

ástæður þess að sumir brjóta af sér með því að leita til hins þverfaglega bakgrunns 

afbrotafræðinga og ólíkra fræðigreina, til að mynda sál-, líf- og læknisfræði sem horfa til 

einstaklingsbundinna einkenna brotamanna í leit að skýringum á afbrotahegðun á meðan 

félagsfræði gefur félagstengslum afbrotamanna og félagslegu umhverfi meiri gaum. Sumir 

afbrotafræðingar telja einstaklingsbundna þætti og persónueinkenni valda að frávikshegðun 

að einhverju leyti. Þó eru fleiri sem telja það ekki megin orsakirnar fyrir frávikshegðun heldur 

vilja meina að fólk sé undir áhrifum frá persónulegum samböndum, félagslegum samskiptum 

og umhverfinu sínu. Enn aðrir hafa í gegnum tíðina rannsakað hvort líffræðilegar eiginleikar 

hafi forspárgildi um frávikshegðun. Rannsakendur hafa komist að því að næringarskortur, 

gallar í taugakerfi og erfðir eru hluti af þeim líffræðilegu eiginleikum sem geta haft áhrif á 

frávikshegðun. Ekkert er þó gefið í þessum efnum, en spyrja má afhverju einstaklingur fremur 

afbrot á meðan annar geri það ekki komandi úr hliðstæðum félags-, sál- og líffræðilegum 

kringumstæðum. Niðurstöður flestra rannsókna á þessu sviði hafa leitt í ljós að samspil er á 

milli þessara þátta. Það hvernig brugðist skuli við vandamálum sem afbrotahegðun hefur í för 

með sér og hvernig skuli komið í veg fyrir þau eru viðfangsefni afbrotafræðinnar en stöðug 

rannsóknarvinna fer fram á þeim vettvangi því mikilvægi þeirra er ótvíræð. Rannsóknir á 

dæmdum afbrotamönnum sýna flestar fram á að stór hluti þeirra hafa alist upp við 

margþættar og flóknar sálfélagslegar aðstæður og ef ekki er unnið með það er viðbúið að slíkt 

hafi áhrif á allt líf einstaklingsins (Helgi Gunnlaugsson, 2008; Farley, Smith og Boyle, 2010; 

Raine, Brennan, Mednick og Mednick, 1996).  

2.1 Tengslakenningar 

John Bowlby (1907-1990) var breskur sálfræðingur og sagður faðir tengslakenninga (e. 

attachment theory). Hann þróaði hugmyndir sínar um tengslamyndun í gegnum tauga- og 

lífeðlisfræði, þróunarlíffræði, fósturfræði, vitræna og hugræna sálfræði, þjóðfræði auk 

kenninga og fræða um stjórnun og vald á sjötta áratug síðustu aldar (Sadock og Sadock, 2007).  

Bowlby sagði manneskjuna hafa mikla þörf fyrir að mynda náin tilfinningatengsl strax við 

fæðingu og það væri grunnurinn að öryggiskennd hennar. Sé öryggiskenndin ekki til staðar 

getur það haft varanleg áhrif á líf barnsins um ókomna tíð sem gæti leitt til ýmissa vandamála 

á fullorðinsaldri eins og frávikshegðun á borð við afbrot, geðsjúkdóma og erfiðleika með 

félagsleg tengsl væru líklegri en annars. Hann taldi tengsl móður og barns fyrstu tvö árin vera 

þau allra mikilvægustu og að þau gætu haft varanleg áhrif á þroska barnsins síðar meir. Hann 

taldi gæði tengslanna geta haft mikil áhrif á þroska einstaklingseðlis og geðheilsu 

manneskjunnar í framtíðinni. Hann lagði áherslu á að börn hvorki dafna né þroskast nema þau 

njóti umhyggju og ástúðar (Bowlby, 1969). 

Tengsl barna eru ólík, miðað við tengsl margra dýrategunda, að því leytinu til að börn sýna 

ekki augljós tengsl strax eftir fæðingu, en tengslamyndun er tvíhliða ferli milli barns og móður 

og þróast út frá samskiptum þeirra á milli. Barn notar reynslu sína sem staðal fyrir samskipti 

við annað fólk og mun halda því áfram það sem eftir er af lífi þess. Tengslamyndanir barns hafa 

djúp áhrif á fullorðinsárum til að mynda við val á vinum, lífsförunaut og ekki síður sú tenging 

sem það myndar gagnvart eigin maka og börnum (Beckett og Taylor, 2010; Sadock og Sadock, 

2007). 

Bowlby hafði mikinn áhuga á að rannsaka hvaða áhrif aðskilnaður frá foreldrum hefði á 

börn. Hann gerði meðal annars rannsóknir á börnum sem aðskilin voru frá foreldrum sínum 

eftir síðari heimsstyrjöldina þar sem ástvinamissir, brottflutningur, útlegð og umrót hafði 

sundrað fjölda fjölskyldna í Evrópu. Í þessari rannsókn skoðaði hann börn sem höfðu verið 

aðskilin frá foreldrum sínum á ólíkan hátt og skoðaði það frá mismunandi sjónarhornum. Hann 

ræddi bæði við unglinga og fullorðna einstaklinga og sá að tengsl væru á milli þess sem hann 

nefndi „vanrækslu á móðurtengslum“ (e. maternal deprivation) og vandamálum á 

fullorðinsaldri, þessi vandamál voru til dæmis andfélagsleg hegðun, andleg veikindi og 

vandkvæði við uppeldi eigin barna (Beckett og Taylor, 2010; Sadock og Sadock, 2007).  

Bowlby var gagnrýndur fyrir eindregna áherslu á móður í umönnun barna en taldi í fyrstu 

að ef barnið ælist upp af öðrum en kynmóður þess myndi það hafa varanleg áhrif á líf barnsins 

til frambúðar, á borð við bresti í tengslamyndun með slæmum afleiðingum. Hann taldi að það 

yrði að liggja fyrir góð og gild ástæða ef móðir ætlaði að fara frá barni undir þriggja ára aldri, 

slíkt væri meiriháttar aðgerð sem ætti ekki annars rétt á sér. Einnig var hann sakaður af 

femínistum um að vilja „binda“ mæðurnar heima með þeim rökum að móðirin ein gæti tengst 

barni sínu. En rannsóknir sýndu að velferð barna er ekki háð því hvort þau dvelja hjá móður 

heldur að þau njóti umönnunar og nái að tengjast umönnunaraðila sínum tilfinningaböndum, 

hver sem hann er. Bowlby viðurkenndi þau rök. Velferð barns er háð því hvernig er komið fram 

við það (Beckett og Taylor, 2010).  

2.2 Örugg eða óörugg tengsl 

Mary Ainsworth (1913-1999) var þróunarsálfræðingur og náin samstarfskona Bowlby. Þau 

framkvæmdu margar rannsóknir og skrifuðu fræðilegar greinar um tengslamyndun ungbarna 

og mæðra þeirra. Hún þróaði tengslamyndunarkenningu (e. attachment theory) Bowlby frekar 

og er þekkt fyrir rannsóknaraðferð sína sem kallast „ókunnar aðstæður“ (e. strange situation) 

sem hún þróaði úr rannsóknum sínum á samskiptum milli móður og barns. Greining á 

tengslum ungbarna við mæður sínar fer fram í leikherbergi þar sem ókunnug manneskja er 

fyrir. Eftir litla stund fer móðirin úr herberginu en barnið er eftir inni. Viðbrögð barnsins við 

viðskilnaðinum eru ekki höfuðatriðið þegar örugg- eða óörugg tengslamynstur eru greind 

heldur viðbrögð þess gagnvart móður sinni við endurfundunum. Rannsóknarniðurstöður 

leiddu í ljós að hægt væri að skipta tengslamyndun í þrjá flokka en síðar bættist sá fjórði við, 

óreiðukennd tengsl (Ainsworth, Blehar, Waters og Wall, 2015; Beckett og Taylor, 2010), það 

eru:  

 Örugg tengsl (e. secure attachment) 

 Óörugg tengsl (e. insecure attachment) 

 Tvíbend tengsl (e. ambivalent attachment)  

 Óreiðukennd tengsl (e. disorganised attachment)  

Sérkenni öruggra tengsla (e. secure attachment) eru þegar eins árs barn bregst illa við því að 

móðir þess fari frá því í ókunnugu umhverfi. Það leitar að henni, kallar á hana, eltir og brestur 

jafnvel í grát. Barn í öruggum tengslum leitar til móður sinnar þegar hún kemur til baka og vill 

láta hana hugga sig en tekur fljótt gleði sína og fer aftur að dunda sér. Það veit að fenginni 

reynslu að móðirin er næm á þarfir barnsins og leitar til hennar óhikað geri óöryggistilfinning 

vart við sig. Hjá fullorðnum birtast örugg tengsl einkum í góðri umhyggju og samkennd 

gagnvart öðrum, þeir búa yfir góðri tilfinningastjórnun og öryggi í fasi (Beckett og Taylor, 2010; 

Sæunn Kjartansdóttir, 2015). 

Óörugg tengsl (e. insecure attachment) birtast í nándarfælnum tengslum (e. avoidant 

attachment), það er að barnið bregst ekki við þegar móðirin fer, hvorki með gráti né gerir 

tilraunir til að elta hana þó svo að lífeðlisfræðilegar rannsóknir sýni að hjartsláttur þess rjúki 

upp úr öllu valdi við þessar aðstæður. Þau láta sem þau taki ekki eftir því þegar móðirin kemur 

aftur og leita ekki eftir nærveru hennar þar sem reynsla þeirra af gráti og mótmælum hingað 

til hefur ekki haft áhrif á umhyggju móðurinnar og því ekki annað hægt að gera en að reyna 

halda áfram, einsömul. Nándarfælið tengslamynstur hjá fullorðnum einstaklingum má sjá ef 

þeir eiga í vandræðum með djúptengsl við aðra og virðast alla jafna yfirborðslegir og 

áhugalausir gagnvart öðru fólki. Það getur tekið langan tíma og útheimtir mikla nærgætni að 

ávinna sér traust hjá slíkum einstaklingum til að þeir treysti sér út úr skelinni sinni (Beckett og 

Taylor, 2010; Sæunn Kjartansdóttir, 2015). 

Tvíbend tengsl (e. ambivalent attachment) eru önnur tegund óöruggra tengsla. Tvíbend 

tengsl lýsa sér í að börnin upplifa mikla ringulreið við aðskilnað við móður sína, sýna mikinn 

kvíða og gráta sáran, en sefast ekki þegar hún kemur aftur. Þau láta reiði sína í ljós með því að 

lemja hana eða sparka og ýta henni frá sér. Langan tíma tekur þau að jafna sig og er leikur 

þeirra yfirborðskenndur og þvingaður. Það eru viðbrögð sjálfsbjargarviðleitninnar sem setur 

árásar- og flóttkerfið í gang. Á fullorðinsárum kemur tvíbent tenglsamynstur fram í óöryggi í 

nánum tengslum sem birtist helst í því að einstaklingurinn þarf stöðuga staðfestingu á eigin 

ágæti frá maka sínum. Gangi það ekki eftir eykst óöryggið og kvíðinn sem getur orðið til þess 

að viðbrögð hans einkennast af mikilli reiði og jafnvel líkamlegu ofbeldi (Beckett og Taylor, 

2010; Sæunn Kjartansdóttir, 2015). 

Óreiðukennd tengsl (e. disorganised attachment) eru þriðja og alvarlegasta tegund 

óöruggra tengslamynstra, en þau komu þónokkru síðar en hin og eru sambland af 

nándarfælnum- og tvíbentum tengslum. Börn sem falla undir þessa skilgreiningu sýna á köflum 

trufluð viðbrögð sem gæti lýst sér í að þegar móðir kemur til baka hleypur barnið í áttina til 

hennar en stöðvar á miðri leið og snýr við. Sum börn í þessum flokki eiga það til að stirðna upp 

eða sýna önnur óttaeinkenni. Börn hafa mikla aðlögunarhæfni og til að sneiða hjá höfnun og 

reiði verja þau sig fyrir þörf fyrir móðurina með því að bæla niður tilfinningar sínar gagnvart 

henni þegar þau vita ekki við hverju þau megi búast við frá henni. Slík tengsl geta verið sökum 

hræðslu í samskiptum við foreldra, til að mynda vegna ofbeldis. Það er kvíðvænlegt fyrir börn 

að þurfa leita huggunar hjá þeim sem þeim stendur stuggur af. Börn sem búa við slíkar 

aðstæður eru langlíklegust til að þróa með sér frávikshegðun á borð við afbrot og eiga við 

geðrænan vanda á fullorðins árum (Beckett og Taylor, 2010; Sæunn Kjartansdóttir, 2015). 

2.3 Félagslegar taumhaldskenningar 

Kenningarsmiðurinn og bandaríski afbrotafræðingurinn Travis Hirschi (1935) kom fram með 

kenningu í afbrotafræði sem er orðin klassísk, í bók sinni Causes of Delinquency árið 1969 og 

kallaði hana félagslegt taumhald (e. social bond theory). Hann byggði kenninguna á stórum 

rannsóknum sínum í Bandaríkjunum á sjötta og sjöunda áratug síðustu aldar. Hann taldi að að 

frávikshegðun væri öllum manneskjum eðlislæg en orsök þess að fáir fari út í slíka hegðun er 

vegna sterkra félagstengsla þeirra við sína nánustu, þjóðfélagið og stofnanir þess. Veikist þessi 

öflugu tengsl eða rofni má búast við að félagslegt taumhald einstaklingsins gagnvart 

samfélaginu minnki en slíkt getur aukið líkurnar á að hann fari út í frávikshegðun á borð við 

afbrot. Séu tengsl einstaklingins góð gagnvart samfélaginu, eru minni líkur á slíkri hegðun. Ein 

meginstoð samfélagsins er fjölskyldan. Hver og ein manneskja fæðist inn í ákveðnar 

krimgumstæður sem hafa mikil áhrif á hver hann er og verði. Áhrifamáttur foreldra er mikill 

fyrstu árin en síðan fara jafnaldrarnir að skipta æ meira máli. Því er mikilvæg forvörn fólgin í 

að foreldrar eigi í góðum samskiptum við börn sín áður en að því kemur. Vega einkum þrír 

þættir þar þyngst, það er að foreldrar veiti börnum sínum tilfinningalegan stuðning, eftirlit og 

samveru. Niðurstöður rannsókna sýna að þessir þrír þættir hafa áhrif á sjálfstraust og sjálfsálit 

barna sem leiðir til þess að þau eru ólíklegri til að vingast við þá er munu hafa neikvæð áhrif á 

líf þeirra og eru líklegri til að standast hópþrýsting frá jafnöldrum sínum heldur en börn sem 

hafa veikbyggðari tengsl við foreldra sína. Börn sem njóta náinna tengsla við foreldra sína eru 

ólíklegri til að eiga við ýmis sálræn og félagsleg vandamál (Hirschi, 1969; Adler o. fl., 2013; 

Margrét Lilja Guðmundsdóttir, Hrefna Pálsdóttir, Inga Dóra Sigfúsdóttir, Jón Sigfússon, Álfgeir 

Logi Kristjánsson og Erla María Jónsdóttir Tölgyes, 2015).  

Hirschi skiptir félagslegu taumhaldi í fjóra þætti, það eru tilfinningatengsl (e. attachment), 

skuldbinding (e. committment), þátttaka (e. involvement) og viðhorf (e. belief). 

Tilfinningatengsl (e. attachment) á milli foreldra og unglinga eru mikilvægustu tengslin að mati 

Hirchi. Því heilsteyptari og traustari böndum sem ríkja þeirra á milli því minni líkur eru á 

frávikshegðun af hálfu unglingsins. Slík tengsl eru líklegri til að ala af sér félagslega samvisku 

og virðingu gagnvart öðru fólki en sé ekki slíku til að dreifa má búast við losaralegum tengslum 

er hljóta af sér skilyrði fyrir frávikshegðun (Hirschi, 1969). 

 Annar þátturinn er skuldbinding (e. committment) sem snýst um nauðsyn þess að 

einstaklingurinn hafi langtímamarkmið í lífinu og vinni markvisst að þeim. Séu þau fyrir hendi 

eru minni líkur á að hann fórni þeim fyrir afbrotaferil. Sé slíkt ekki til staðar þá hefur 

einstaklingurinn litlu eða engu að tapa og lítil mótstaða er gagnvart afbrotum (Hirschi, 1969). 

Þriðji þáttur félagslegs taumhalds að mati Hirchi er þátttaka (e. involvement). Því meira 

sem einstaklingurinn er upptekinn í viðurkenndu starfi, svo sem í  skóla, tómstundum og 

félagsstöfum er minni tími og áhugi er fyrir frávikshegðun. Fjórði þátturinn er viðhorf (e. belief) 

sem þýðir að því meir sem einstaklingurinn virðir viðmið samfélagsins og gildi dregur það úr 

líkum á afbrotum. Sé virðing fyrir réttindum og eignum annarra mörkuð skilyrðum eru meiri 

líkur á að einstaklingurinn fari að lögum samfélagsins (Hirschi, 1969). 

Rannsóknir Hirchi leiddu í ljós að tengsl eru á milli þessara fjögurra þátta. Sé 

einstaklingurinn í sterkum og nánum tengslum við sína nánustu eru meiri líkur á að langtíma 

markmiðin séu til staðar, þátttaka hans í skipulögðu og viðurkenndu starfi sé meiri auk þess 

sem viðhorf hans og virðing gagnvart samfélaginu og gildum þess og öðrum einstaklingum er 

meira. En séu tilfinningatengsl gagnvart foreldrum veik, verður skuldbinding, þátttakan og 

viðhorfið það einnig og þá er aukin hætta á að einstaklingurinn leiðist út í frávikshegðun á borð 

við afbrot (Hirschi, 1969). 

Tilfinningatengsl milli foreldra og barna eru mjög mikilvæg og foreldrar hafa félagsmótandi 

áhrif á börn sín með skoðunum sínum og gildum en slíkt hefur áhrif meðal annars á hegðun. 

Börn sem alast upp við náin tengsl við foreldra sína eru síður líkleg til að þróa með sér 

frávikshegðun á borð við afbrot. Taumhaldskenningar Hirschi segja að með hækkandi aldri 

hættir fólk yfirleitt afbrotum og svarið við því er að með auknum skuldbindingum, skyldum við 

aðra og verkefnum dregur úr þátttöku fólks í afbrotum. Rannsóknir sem gerðar hafa verið á 

frávikshegðun unglinga hafa veitt kenningum um félagslegt taumhald töluverðan stuðning 

(Hirschi, 1969; Margrét Valdimarsdóttir og Jón Gunnar Bernburg, 2007).    

2.4 Kenningarleg sjónarhorn afbrotafræðarinnar 

Þrjú megin kenningarleg sjónarhorn eru innan afbrotafræðarinnar, þau geta tengt 

afbrotahegðun við hluti innan samfélagsins og þannig haft áhrif á hegðun einstaklings. 

Sjónarhornin eru samstöðusjónarhornið (e. consenus view), átakastjónarhornið (e. conflict 

view) og samskiptasjónarhornið (e. interactionist view). Samstöðusjónarhornið segir að 

meirihluti fólks innan samfélagsins er sammála um hvað teljist vera refsiverð hegðun. Hugtakið 

samfélagslegur skaði (e. social harm) er hugtak sem samstöðusjónarhornið nýtir sér til að 

samþætta afbrot við saknæma hegðun og þýðir í raun að þeim einstaklingum sem valda 

samfélaginu og íbúum þess tjóni er kippt úr umferð. Hegðun sem ekki samrýmist 

samfélagslegum normum telst vera furðuleg, einkennileg eða afbrigðileg (Siegel, 2012).  

Átakasjónarhornið á rætur að rekja til uppreisna sem spyrja; fyrst fólk er sammála um gildi 

samfélagsins, afhverju eru þá svona margir í uppreisnum, hvers vegna eru þá svona margir 

glæpir framdir, afhverju sæta svona margir hótunum og hvers vegna er svona margir í fangelsi? 

Átakakenningar eru til um allan heim, á milli landa, milli samkynhneigðra og gagnkynhneigðra, 

á milli fólks sem vill lögleiðingu fóstureyðinga og þeirra sem telja það fylgismenn morðingja og 

svo framvegis. Þær fjalla um innbyrðis átök milli mismunandi stétta og hópa innan samfélaga 

til að knýja fram breytingar. Valdhafar samfélaga vilja halda samfélaginu frá breytingum með 

því að stjórna hvað telst glæpsamlegt og hvað telst afbrigðilegt (Adler o. fl., 2013). 

Að lokum er það samskiptasjónarhornið en það segir að fólk læri afbrotahegðun í gegnum 

samskipti við aðra og umhverfið sem það tilheyrir. Kenning er nefnist félagsnámskenning (e. 

social learning theory) telst til samskiptasjónarhornsins og hún gengur út að það að 

einstaklingar læra afbrotahegðun af þeim sem hana stunda, það gæti verið fjölskylda eða 

jafningjar (Samaha, 2006). Félagsfræðingurinn og Kanadamaðurinn Albert Bandura (1925) er 

einn af félagsnáms-kenningasmiðunum og styður það og segir að einstaklingar læri ofbeldi og 

árásarhneigð í gegnum atferlislíkan. Börn læra að hegða sér með því að horfa á aðra og tileinka 

sér þá félagslegu hegðun sem birtist fyrst og fremst í gegnum fjölskyldu, menningarkima 

viðkomandi og fjölmiðla (Adler o. fl., 2013). Börn læra afbrotahegðun í félagslega nánum 

samböndum eins og fjölskyldu eða fámennum hópum, sérstaklega í hópum jafnaldra sem eru 

afbrotamenn. Þar læra menn að hegða sér með því að virða fyrir sér hegðun annarra 

hópmeðlima og reyna líkja eftir þeim. Ef barn elst upp við að ágreiningsefni eru leyst með 

ofbeldi, lærir það að beita sömu aðferðum og þá getur myndast vítahringur ofbeldis (e. cycle 

of violence) og hegðanin færist á milli kynslóða sem erfitt gæti reynst að uppræta. Skilaboð 

frá umhverfinu vega mjög þungt og er þessi kenning gagnleg til að skilja afhverju fólk hagar sér 

á ákveðinn hátt (Wright, Caspi, Moffitt og Silva, 1999). 

Bandura segir börn fylgjast með fólki sem er í kringum þau og það hefur áhrif á þau á ýmsa 

vegu. Má þar nefna að úti í samfélaginu eru börn umkringd fólki, vinum sínum og kennurum 

sem hafa mikil áhrif á þau svo ekki sé talað um áhrifamátt fjölmiðla og þau borga fyrir það með 

hegðun sinni litaða af þessum áhrifum. Hann telur að börn séu líkleg til að þróa hegðun sína í 

samræmi við það sem samfélag þess telur viðeigandi (Simply Psychology, e.d.). 

Strax í æsku taka börn eftir ofbeldisfullri og andfélagslegri hegðun fullorðinna í kringum 

sig meðal annars til að ná fram sínum markmiðum. Framkoma og hegðun uppalenda hefur 

fordæmisgildi gagnvart hegðun barna og ungmenna.  Þau munu beita sömu aðferðum í sínum 

félagslegu samböndum síðar á lífsleiðinni og það getur haft bein áhrif á uppeldisaðferðir næstu 

kynslóðar. Líklegt er að það viðhafi börnin það sem fyrir þeim er haft. Erfitt heimilislíf og 

félagsskapur í afbrotum geta samkvæmt félagsnámskenningum verið fyrirboði 

frávikshegðunar (Adler o. fl., 2013).  

3 Fyrri þekking 

Í þessum kafla verður fjallað um fyrri þekkingu um mikilvægi góðra tengsla foreldra við börn 

sín gagnvart frávikshegðun. Í ljósi kenninga Bowlby um tengslamyndun, Ainsworth um örugg 

tengsl, Hirschi um félagslegt taumhald og kenningarleg sjónarhorn afbrotafræðarinnar verður 

samband tengslamyndunar og frávikshegðun einstaklinga skoðað. 

3.1 Mikilvægi jákvæðra tengsla 

Vísindasamfélagið hefur lengi lagt áherslu á mikilvægi tilfinningatengsla milli foreldra og barna 

byggða á tengslakenningum John Bolwby og Mary Ainsworth frá sjöunda- og áttunda áratug 

síðustu aldar. Sterk tilfinningaleg tengsl ungbarna við umönnunaraðila sinn er börnunum 

lífsnauðsynleg og er grundvöllur trausts þess við aðra og umhverfið síðar meir. Ungbarn lifir 

ekki án umönnunar annars aðila. Langtímarannsóknir sýna fram á að tengslamyndun snemma 

á ævinni, hvort sem hún er jákvæð eða neikvæð, hefur forspárgildi um þróun félagslegra 

tengsla einstaklingsins síðar á ævinni og uppeldisaðferðir næstu kynslóðar. Æska einstaklings 

sem einkennist af stöðugri hlýju, líkamlegum og tilfinninglegum þörfum er mætt af alúð og 

fyrirsjáanleiki hafður í fyrirrúmi er líklegri en annars til að njóta betri félaglegra tengsla við 

aðra. Það á auðveldar með að setja sig í spor annarra og höndlar betur breytingar á högum 

sínum á lífsleiðinni en sá einstaklingur sem ekki hefur slíkan bakgrunn. Einstaklingur með góð 

tengsl við foreldra sína er ólíklegri til að vera fórnarlamb eineltis af jafnöldrum sínum eða 

leiðast út í afbrotahegðun. Kenningar Hirschi um félagslegt taumhald segja að sé misbrestur á 

tengslum foreldra og skólaumhverfis má búast við að ungmenni hafi tilhneigingu til að sýna 

litla samkennd og minna siðferði gagnvart gildum og viðmiðum samfélagsins og eru líklegir 

þátttakendur í afbrotum. Félagsnámskenningar telja að börn tileinki sér þá hegðun sem er 

viðhöfð við þau og í kringum þau og það mun hafa áhrif á félagsleg samskipti þeirra síðar á 

ævinni (May, Vartanian og Virgo, 2002; Hoeve, Stams, van der Put, Dubas, van der Put og 

Gerris, 2012; Fraley, Roisman, Booth-LaForce, Owen og Holland, 2013).   

Í bók Sæunnar Kjartansdóttur (2015) Fyrstu 1000 dagarnir, barn verður til kemur fram að 

alist barn upp hjá ógnandi og ofbeldisfullu foreldri má búast við að það upplifi heiminn 

óöruggan og hættulegan. Viðvarandi ótti verður til þess að barnið er alltaf með varan á sér og 

hrætt sem getur leitt til þess að það verði mjög feimið og óframfærið eða árásargjarnt og 

spennt á taugum. Við þessar aðstæður býst barnið ekki við hinu góða frá öðrum og upplifir sig 

óverðugt og vanmáttugt. Ofvirkt streitukerfi í æsku er áhættuþáttur á geðröskun á borð við 

þunglyndi á fullorðinsárum. Barn sem elst upp við ást, hlýju og athygli upplifir sig elskað, 

verðugt og athyglisvert en þessir þættir efla sjálfsöryggið, styrkir heilsuna og er mikilvægt til 

framtíðar litið. Það treystir öðrum frekar og býst við að fólk sé almennt gott og áreiðanlegt. 

Slíkir einstaklingar eru líklegri til að tileinka sér mikilvæga þætti í mannlegum samskiptum eins 

og til að mynda samkennd (e. empathy) (Sæunn Kjartansdóttir, 2015).  

3.2 Skiptir samkennd máli? 

Með hugtakinu samkennd (e. empathy) er átt við þann sem er læs á tilfinningar og hugsanir 

annarra og bregst við með viðeigandi tilfinningum, getur sýnt öðrum hluttekningu og skilning 

og getur sett sig í spor annarra. Flestar manneskjur hafa samkennd, talið er að um 70 til 80% 

fólks hafi hana en hin 20 til 30% skiptast til þeirra sem litla eða enga samkennd hafa og til 

þeirra sem hafa mikla eða mjög mikla samkennd. Þá skortir samkennd sem geta ekki með 

nokkru móti sett sig í spor annarra og eru líklegri til að horfa á fólk sem hluti en ekki 

einstaklinga. Þeir foreldrar sem búa yfir skertri getu til að sýna samkennd eru líklegri til að hafa 

búið við ofbeldi og/eða vanrækslu á sínum yngri árum. Þeir hafa veikara umhyggjukerfi en 

aðrir sem gerir þá líklegri til að beita sín börn valdbeitingu og/eða vanrækslu. Geti aðrir 

umsjáraðilar ekki bætt fyrir samkenndarskort foreldrana mun barnið ekki öðlast getu til að 

sýna öðrum samkennd og má því búast við að umhyggjukerfi þess þroskist ekki eðlilega. 

Fræðimenn samtímans leggja áherslu á mikilvægi samkenndar í þróun á félags- og 

andfélagslegri hegðun. Langtímarannsóknir hafa leitt í ljós að samkennd dregur úr líkum á 

frávikshegðun og því hafa góð tengsl í æsku mjög mikilvæga þýðingu fyrir þroska samkenndar 

en þroskinn er aftur á móti reynslunni undirorpinn (De Paul og Guibert, 2008; Fraley o. fl., 

2013; Yoo, Feng og Day, 2013). 

Samkvæmt rannsóknum birtist skortur á samkennd hjá fullorðnum í ábyrgðarleysi, 

vangetu til að setja sig í spor annarra og tilhneigingu til að saka aðra um ófarir sínar. Ástæður 

skorts á samkennd má meðal annars rekja til vanrækslu á tengslamyndun foreldra gagnvart 

börnum sínum en það er þó ekki algilt. Rannsóknir hafa sýnt að skortur á samkennd og lítil 

félagshegðun einkennir einstaklinga sem hafa óæskileg persónueinkenni eins og má finna til 

dæmis í siðblindu. Ef skortur á samkennd er ekki upprættur getur hann orðið að meini sem 

gengur kynslóð fram af kynslóð í fjölskyldum (Eisenberg, 2000; Hart, 2006; Yoo o. fl., 2013).    

Bresku afbrotafræðingarnir David Farrington og Darrik Jolliffe gerðu rannsókn árið 2005 

náði til 720 breskra unglinga. Hún styður mikilvægi samkenndar gagnvart frávikshegðun á borð 

við afbrot. Ákveðinn samkenndarskali (e. basic empathy scale) var notaður við gerð 

rannsóknarinnar með spurningum á borð við „Þegar ég kemst í uppnám við einhvern, reyni ég 

yfirleitt að setja mig í hans spor“ og „Mér finnst stundum erfitt að sjá hlutina frá sjónarhorni 

annarra.“ Niðurstöður rannsóknarinnar sýndu fram á að marktækt samband var á milli góðra 

tengsla og eftirliti foreldra með börnum sínum annars vegar og samkenndar hins vegar. Því 

betri tengsl sem voru á milli foreldra og barna því meira eftirlit höfðu þeir með börnum sínum 

og meiri samkennd einkenndi þau börn. Að auki sýndi niðurstöður rannsóknarinnar að minni 

líkur voru á frávikshegðun á borð við afbrot í þessum hópi. Rannsakendurnir sögðu góð tengsl 

leiða til samkenndar sem þeir segja vera frumskilyrði til siðferðislegs þroska einstaklingsins og 

einnig að ef lítil samkennd einkennir einstakling þá spáir það ágætlega fyrir um frávikshegðun. 

Hluti hópsins var dæmdur síðar fyrir afbrot, eða á milli tvítugs og þrítugs (Farrington og Jolliffe, 

2006).  

Langtímarannsókn var gerð í Bandaríkjunum á tímabilinu 2008 til 2011 á sambandi milli 

samkenndar og félagshegðunar (e. prosocial). Með félagshegðun er átt við þann sem af fúsum 

og frjálsum vilja vill greiða fyrir öðrum, til að mynda með hjálpsemi, huggun eða vera til staðar 

fyrir aðra, það er í raun að sýna samkennd í verki. Þátttakendur rannsóknarinnar voru 500 

fjölskyldur með ungmenni á aldrinum 10 til 17 ára víðsvegar um Bandaríkin og fylgst var með 

í þrjú ár. Rannsóknin leiddi í ljós að því betri tengsl sem ungmennin höfðu við foreldra sína því 

meiri líkur voru á að þau gætu sýnt öðrum samkennd og voru einnig færari í félagslegum 

samskiptum við aðra en ella (Yoo o. fl., 2013). Samkennd virðist þróast í gegnum góð 

tilfinningaleg tengsl einstaklingsins við sína nánustu og lítur út sem hún hafi þó nokkuð að 

segja í félagslegum samskiptum fólks. Búi einstaklingur yfir samkennd eru meiri líkur en minni 

að hann eigi í góðum samskiptum við aðra vilja rannsóknir meina. 

3.3 Langtímasamanburðarrannsókn á tilfinningatengslum 

Langtímarannsókn var gerð á tilfinningatengslum fullorðinna og birt árið 2012. Rannsóknin var 

gerð í Bandaríkjunum og fylgdi hún eftir fjölda barna og foreldrum þeirra frá fæðingu til 15 ára 

og var samanburður gerður á þeim niðurstöðum við greiningu sem gerð var á börnunum þegar 

þau voru orðin 18 ára gömul. Rannsóknin var framkvæmd af National Institute of Child Health 

and Human Development Study of Early Child Care and Youth Development í Bandaríkjunum. 

Niðurstöður rannsóknarinnar bentu til að einstaklingsmun á tengslahæfni megi rekja til gæða 

umönnunar umhverfis einstaklingsins, félagslega hæfni hans og gæða sambanda við bestu 

vini. Í rannsókninni kom fram að meirihluti rannsókna á tengslum foreldra og barna hafa leitt 

í ljós að því betri tengsl sem foreldrar hafa við börn sín því sjálfsöruggari eru þau og það eykur 

líkur á góðri tengslahæfni einstaklingsins. Góð tengsl í barnæsku hafa víðtæk tilfinningaleg 

áhrif á fullorðinsárum, til að mynda eru meiri líkur á að líf þeirra einkennist af færri átökum og 

fólk hefur meira þol gagnvart tilfinningalegum áföllum á borð við hjónaskilnað. Það tekst á 

skilvirkari hátt við streituvaldandi atburðum og er ólíklegra til að þróa með sér frávikshegðun. 

Einnig sýna rannsóknir að börn sem eru greind með örugg tengslamynstur við eins árs aldur 

eru líklegri til að þróa jákvæð tengsl við jafnaldra sína, eru sanngjörn og sveigjanleg í 

samskiptum að mati kennara sinna og eiga góð vinasambönd á unglingsárum. Reynsla af 

góðum tengslum á bernsku- og unglingsárum gegnir mikilvægu hlutverki þegar á fullorðinsár 

er komið samkvæmt rannsóknum. Félagssálfræðingar hafa einkum lagt áherslu á þrjá þætti 

sem þurfa að vera til staðar á bernskuárum og geta haft forspárgildi um tengslahæfni á 

fullorðinsárum. Þættirnir eru í fyrsta lagi næmni móður og ýmsir umhverfisþættir er hafa áhrif 

á gæði umönnunar, í öðru lagi þróun félagslegrar hæfni einstaklingsins og að lokum gæði 

vinasambanda. Í tengslakenningum hefur mesta áherslan verið lögð á næmni móður á þarfir 

barnsins en komið hefur í ljós að það þarf ekki að vera líffræðileg móðir barnsins heldur aðal 

umönnunaraðili þess sem veitir því umhyggju, umönnun og ástúð. Barnið lærir með tímanum 

að aðrir koma líka inn í líf þess og myndar traust gagnvart þeim ef tengslin við aðal 

umönnunaraðilann eru góð. Barn sem elst upp við örugg tengsl fer sjálft að kanna sitt allra 

nánasta umhverfi en það eykur sjálfstæði þess og andlega vellíðan. Rannsóknir gefa til kynna 

að fullorðnir einstaklingar sem upplifðu foreldra sína ástúðlega, umhyggjusama og elskandi 

við sig í bernsku eru líklegri til að upplifa sig örugga með sjálfa sig á fullorðinsárum. Aftur á 

móti sýna sömu rannsóknir að fullorðnir einstaklingar sem upplifa óöryggi með sjálfan sig og 

þverúð voru líklegri til að lýsa foreldrum sínum sem tilfinningalega köldum manneskjum og 

hafnandi á uppvaxtarárum sínum. Margt getur orsakað kaldlyndi og hafnandi viðmóti foreldra, 

til að mynda þunglyndi og aðrar geðraskanir, fjarvera föður, fátækt og skilnaður. Reynsla og 

upplifun mótar einstaklinginn en það er ekki sjálfgefið að góð tengsl í bernsku tryggi félagslega 

hæfni og góð vinasambönd á fullorðinsárun. Of margir aðrir áhrifaþættir geta spilað þar inn 

en rannsóknir sýna að góð tilfinningatengsl á bernskuárum auka líkur á félagslegri hæfni og 

góðum vinasamböndum. Greining mæðra og kennara á félagslegri hæfni einstaklinga má 

einnig nota til að spá fyrir um tengslahæfni við 18 ára aldur. Einstaklingar höfðu betri 

tengslahæfni við 18 ára aldur ef þeir, að mati mæðra og kennara, voru taldir hafa mikla 

félagslega hæfni á yngri árum eða ef þeir sýndu aukningu á félagslegri hæfni fyrir þann aldur. 

Að lokum hafði gæði bestu vinasambanda forspágildi á tengslahæfni. Einstaklingar sem áttu 

mjög gott „bestu-vinar“-samband á yngri árum eða upplifðu stíganda í gæða vinasambanda 

yfir árin voru líklegri til að hafa betri tengslahæfni, áttu síður við geðræna- og/eða 

hegðunarvanda að stríða (Fraley o. fl., 2013).  

3.4 Eftirlit foreldra og frávikshegðun ungmenna 

Rannsókn Margrétar Valdimarsdóttur og Jóns Gunnars Bernburg um frávikshegðun unglinga, 

félagsleg tengsl og heimilisaðstæður er gerð var árið 2007 leiddi í ljós að skortur á félagslegu 

taumhaldi (e. social control theory), það er að tengsl og eftirlit  foreldra með unglingum sínum 

hefur marktæk neikvæð áhrif á frávikshegðun þeirra á borð við afbrot og ofbeldishegðun. 

Fylgni er á milli eftirlitsleysis foreldra annars vegar og lélegs félagsskapar og afbrotahegðunar 

hins vegar. Vert er þó að benda á að óhóflegt eftirlit foreldra getur haft óbein áhrif á 

frávikshegðun ungmenna og þann félagsskap sem þeir kjósa sér. Margt bendir til þess að 

erfiðar heimilisaðstæður hafi neikvæð áhrif á félagslegt taumhald og getur dregið úr jákvæðri 

tengslamyndun innan fjölskyldunnar. Félagslegar taumhaldskenningar (e. social control 

theory) telja ungmenni líklegri til að fara eftir reglum og sneiða hjá frávikshegðun ef tengsl 

þeirra við stofnanir samfélagsins eru góð og eru tengsl unglinga við foreldra sína talin afar 

mikilvæg í því samhengi. Kenningar segja að ungmenni sem eiga í jákvæðum tengslum við 

foreldra sína skynji betur væntingar þeirra og vilji síður bregðast þeim með ósæmilegri 

hegðun. Vegna eftirlits foreldra bjóðast ungmennunum færri tækifæri til frávikshegðunar 

(Margrét Valdimarsdóttir og Jón Gunnar Bernburg, 2007).  

3.5 En það man enginn.... 

Hins vegar eru ekki allir sannfærðir um vægi barnæskunnar í lífi fullorðinna og finnst til lítils að 

vera velta sér uppúr henni því hún er hvort eð er fallin í gleymskunar dá. Þeir spyrja gjarnan 

hvaða máli fortíðin skipti og vilja meina að réttast sé að horfa fram á veginn. Það er engin ein 

aðferð meitluð í stein um hvernig fólk getur tekist á við reynslu sína né er ekkert sem segir að 

vanrækt barn verði ólánsamur fullorðinn einstaklingur eða að barn sem naut umhyggju og 

hlýju foreldra sinna verði hamingjusamur einstaklingur á fullorðinsárum. Manneskjan er of 

flókin til þess og áhrifavaldanir of margir eins og persónugerð, skapgerð, sjálfsbjargarviðleitni, 

tengsl við aðra, félagslegt umhverfi einstaklingsins, tækifæri, lánsemi og áföll. Maðurinn er 

ekki dæmdur til að endurtaka mynstur sem hann formast af heldur sýna rannsóknir að hann 

hefur sterka tilhneigingu til þess. Manneskjan býr yfir einstakri aðlögunarhæfni sem hefst strax 

við fæðingu og hættir aldrei. Hún er aldrei jafn móttækileg fyrir áhrifum utan frá og fyrstu árin 

og viðmót umönnunaraðilans hefur bein áhrif á þróun heila barnsins, því er ábyrgð hans aldrei 

meiri en einmitt þá. Heili og taugar barns eru óþroskuð við fæðingu en þó er sumt er lýtur að 

heilanum fyrirfram ákveðið en aðrar taugatengingar þroskast í samspili einstaklingsins við 

umönnunaraðilann og umhverfið sem greypast í vitund hans. Það leggur grunn að sjálfsmynd 

einstaklingsins og viðhorfum hans til lífsins þó hann geti ekki kallað fram minningar frá þessum 

tíma (Solms og Turnbull, 2002; Sæunn Kjartansdóttir, 2009). 

4 Þjónusta við foreldra og börn 

Hér á landi eru veitt ýmis þjónusta til að efla tengsl foreldra við börn sín eigi þeir af einhverjum 

orskökum erfitt með að tengjast þeim. Hér verður annars vegar fjallað um þjónustu 

Miðstöðvar foreldra og hins vegar Foreldrar-Meðganga-Barn eða FMB teymi Landspítala 

Háskólasjúkrahús. 

4.1 Miðstöð foreldra og barna 

Miðstöð foreldra og barna er einkarekið fyrirtæki, stofnað á haustmánuðum 2008 af fjórum 

fagfræðingum á heilbrigðissviði, það eru sálgreinir/hjúkrunarfræðingur, geðlæknir, 

heilsugæsluhjúkrunarfræðingur og hjúkrunarfræðingur/ljósmóðir. Miðstöðin er rekin á 

aukafjárveitingu frá ríkinu en beðið er eftir að komast á föst fjárlög. Árið 2015 urðu vatnaskil í 

rekstri stöðvarinnar en þá var gerður samningur við Sjúkratryggingar Íslands þess efnis að 

þjónusta Miðstöðvarinnar yrði gjaldfrjáls fyrir skjólstæðinga stöðvarinnar. Áður var hún rekin 

með fjárframlögum frá ýmsum stofnunum og fyrirtækjum. Miðstöð foreldra og barna telst til 

annars stigs heilbrigðisþjónustu en það er sérhæfð þjónusta án innlagnar á sjúkrahús (Miðstöð 

foreldra og barna, e.d; Stefanía Arnardóttir munnleg heimild, 12. apríl 2016). 

Heilbrigðisþjónustu er jafnan skipt í þrjú stig. Grunnþjónusta fer fram á fyrsta stigi, en það er 

fyrsti viðkomustaður í heilbrigðiskerfi eða heilsugæslu. Á þriðja stigi er sérhæfð þjónusta á 

fullbúnum sjúkrahúsum (Landspítalinn, e.d.). 

Sérhæfing Miðstöð foreldra og barna felst í meðferðum fyrir verðandi foreldra og foreldra 

barna að eins árs aldri. Markmið meðferðarinnar er að stuðla að tengslum foreldra við börn 

sín og auka vellíðan og öryggi þeirra í foreldrahlutverkinu á viðkvæmustu mótunarárum 

einstaklingsins. Heili barna er að þroskast á þessum tíma en þróun hans er reynslu og 

aðstæðum undirorpinn. Umönnun og umhverfið hefur þess vegna talsverð áhrif á heilsufar 

barna fram á fullorðinsár (Miðstöð foreldra og barna, e.d, Stefanía Arnardóttir munnleg 

heimild, 12. apríl 2016). 

Meðferðin byggir á tengslakenningum, sálgreiningarkenningum og rannsóknum í 

taugavísindum. Einnig er boðið upp á hugræna atferlismeðferð HAM, slökun og þegar þess 

gerist þörf er boðið upp á heimavitjanir. Áhersla meðferðarinnar beinist að tengslum foreldra 

við ungbörn sín og eru þau öll þátttakendur í meðferðinni (Miðstöð foreldra og barna, e.d.). 

Tilvísun frá fagfólki í heilbrigðiskerfinu þarf til að komast að hjá Miðstöðinni en eftirfarandi 

aðliar veita slíka tilvísun, mæðravernd á heilsugæslustöðvum, félagsþjónusta, 

barnaverndarnefndir og sjálfstætt starfandi sérfræðingar. Ástæður tilvísana geta verið 

margskonar en helstu ástæðurnar eru vandi í tengslum við barnið, til að mynda að þau sýna 

lítil viðbrögð, eru óvær og gráta mikið. Vandinn þarf ekki eingöngu að tengjast börnunum því 

ástæður tilvísana til Miðstöðvarinnar eru ýmis vandamál sem tengist foreldrum eins og 

vanlíðan fyrir og eftir fæðingu eða erfiðrar reynslu frá barnæsku. Vandamál tengt tengslum á 

milli foreldris og barns til að mynda þegar foreldri upplifir ekki væntumtilfinningu gagnvart 

barni sínu er einnig algeng ástæða tilvísunar. Neðangreind markmið Miðstöðvarinnar efla 

foreldra til að mynda örugg tengsl við barn sitt og styrkir hæfni foreldra til að: 

 Hugleiða sálarástand barnsins og sitt eigið og tengslunum þeirra á milli 

 Öðlast getu til að aðgreina eigin líðan og barnsins og bregðast við viðeigandi 
hátt 

 Draga úr neikvæðum samskiptamynstrum sem gengið hafa á milli kynslóða 

 Að vinna úr eigin reynslu sem truflar þau í foreldrahlutverkinu 

 Að finna til gleði og ánægju í samskiptum við barnið og njóta samvista við það 

(Miðstöð foreldra og barna, e.d.). 

 

4.2 Foreldrar-Meðganga-Barn, FMB teymi 

Á vormánuðum 2011 var FMB teymi stofnsett en það stendur fyrir Foreldrar-Meðganga-Barn 

og er samstarfsverkefni Geðsviðs og Kvenna- og barnsviðs Landspítala Háskólasjúkrahúss. 

Tilgangur og markmið FMB teymisins er að efla tengslamyndun foreldra og barna. Hún er 

ætluð verðandi foreldrum eða foreldrum með barn á fyrsta ári. Þjónustan er sérhæft 

viðbótarúrræði við venjulega þjónustu sviðsins við þennan markhóp og er tímabundið inngrip. 

Foreldrar geta leitað til teymisins hafi þeir áhyggjur af tengslamyndun við barnið og/eða hafi 

það langvinnan, margþættan geðrænan vanda. Teymið vinnur markvisst að aðlögun að 

foreldrahlutverkinu til að auðvelda foreldrum öflun þekkingar á barni sínu, hvort sem það er 

fætt eða ófætt. Með þessu er barninu gefið nauðsynlegt rými í huga og lífi foreldis síns sem 

þarf til að lifa og þroskast sem sjálfstæð manneskja. Segja má að starf teymisins sé 

forvarnarstarf barninu til handa svo það fái tækifæri til að vernda og þroska taugakerfið sem 

best  (Landspítalinn, 2011-2013). 

Þjónusta teymisins byggist á þverfaglegri nálgun en innan þess starfa ýmsir fagaðilar er 

sinna málum fjölskyldunnar. Meðal starfsfólks teymisins eru tveir geðlæknar, deildarlæknir, 

tveir hjúkrunarfræðingar af göngudeild fíknideilda, sérfræðingur í geðhjúkrun, ljósmóðir í 

áhættumeðgöngu Kvennasviðs og þrír félagsráðgjafar. Einnig eru hjúkrunarritari af geðsviði og 

listmeðferðarfræðingur í teyminu. Fagfólkið sinnir teymisvinnunni í hlutastarfi en alls eru um 

um það bil fimm stöðugildi að ræða. Þjónustan er fjölfagleg- og þverstofnanleg samvinna en 

að henni standa Landspítali Háskólasjúkrahús, heilsugæslan, félagsþjónustan og barnavernd 

auk FMB teymisins. Samvinnan er liður í því að mæta þörfum hverrar fjölskyldu á sem bestan 

hátt. Fagaðilarnir halda reglulega samráðsfundi með teyminu og reynt er að tryggja að 

þjónustan sé samræmd og réttar og viðeigandi upplýsingar fari á milli þjónustuaðila 

(Landspítalinn, 2011-2013; Landspítalinn e.d.).  

FMB teymið vinnur út frá tengslakenningum Bowlby annars vegar og hugmyndafræði 

Parent Infant Psychoterapy eða PIP hins vegar. PIP gengur út á að hjálpa foreldrum að styrkja 

tengsl sín við barn sitt og stuðla að heilbrigðum þroska hjá barninu. Meginatriði 

meðferðarinnar er að foreldrið upplifi að það eigi barnið og barnið eigi foreldrið. Foreldrum er 

hjálpað að stjórna tilfinningum sínum og aðstoðað við að sjá barnið sitt sem manneskju sem á 

allt sitt undir foreldrum sínum við að þroska sinn eigin huga. Einnig er foreldrum hjálpað við 

að uppræta endurtekningu, en það getur verið til dæmis millikynslóðaflutningur á 

óheilbrigðum samskiptum. Bent er á hvernig fortíðin getur haft áhrif á nútíðina og foreldrum 

kennt að gera sér grein fyrir neikvæðum mynstrum sem endurtaka sig og gera þeim kleift að 

gera breytingar. Hugmyndafræðin gengur einnig út á að hjálpa barninu að stuðla að jákvæðum 

samskiptum milli þess og foreldris síns og auka hæfni þess til að fá foreldrið til að vera 

talsmaður sinn (Barlow, Bennett, Midgley, Larkin og Wei, 2015; Landspítalinn, 2011-2013).  

 Til að komast að hjá teyminu þurfa tilvísanir að koma frá fagaðilum í heilbrigðiskerfinu en 

eftirfarandi aðilar veita tilvísun: Bráðamóttaka geðsviðs, móttökudeildir geðsviðs, 

mæðravernd kvennadeildar, mæðravernd á heilsugæslutöðvum, félagsþjónusta, barnavernd 

og sjálfstætt starfandi sérfræðingar. Meðferðarúrræðum FMB teymisins eru skipt í fjóra megin 

þætti, það eru einstaklingsmeðferð, fjölskyldumeðferð, hópmeðferð og innlögn á geðdeild. 

Meðferðirnar fara fram á göngudeild Geðdeildar, Teigi, Kvennadeild, Hvítabandi við 

Skólavörðustíg og í gegnum heimavitjanir. Framtíðarsýn teymisins er að bæta eftirfylgd 

fjölskyldna í kjölfar fæðingar, fá að fylgjast með heilsu og þroska barnsins og fyrirbyggja 

vanrækslu og ofbeldi (Landspítalinn, 2011-2013). 

5 Félagráðgjöf 

Markmið og tilgangur félagsráðgjafar er að ná fram styrkleikum einstaklingsins, hópa og 

samfélagsins og koma í veg fyrir slæmar aðstæður sem hafa neikvæð áhrif á sambönd milli 

einstaklinga og fjölskyldna þeirra. Viðleitni félagsráðgjafar er að leysa vanda einstaklinga og 

fjölskyldna, eða að minnsta kosti draga úr neikvæðum áhrifum hans. Störf félagsráðgjafa felast 

í að valdefla einstaklinginn með hjálp til sjálfshjálpar og nýta þau bjargráð sem hann býr yfir 

með heildarsýn að leiðarljósi og í samræmi við vinnulag og siðareglur félagsráðgjafa. En í 

siðareglunum er kveðið á um að virðing fyrir manneskjunni og trú á getu hennar til að nýta 

kunnáttu sína og hæfni eins og hægt er, er undirstaða félagsráðgjafar. Félagsráðgjafi kemur 

fram af tillitssemi, heiðarleika og virðingu og leggur sitt af mörkum til að byggja upp 

gagnkvæmt traust. Hann er þjálfaður til að beita virkri hlustun því nauðsynlegt er að geta lesið 

í sögð og ósögð orð og tilfinningar skjólstæðingsins (Farley o. fl., 2010; Embætti landlæknis, 

e.d.; Björg Karlsdóttir, Ólöf Unnur Sigurðardóttir og Sveinbjörg Júlía Svavarsdóttir, 2006). 

Félagsráðgjöf er skilgreind sem hagnýt vísindi og hefur áhrif á breytingar innan 

samfélagsins til hjálpar einstaklingum að ná árangri. Þegar félagsráðgjöf var að þróast sem fag 

snemma á 20. öldinni kom í ljós að sníða þyrfti aðstoðina að þörfum hvers og eins ef hjálpin 

átti að koma að gagni. Hvert mál er einstakt og ekki hægt að ganga út frá ákveðnum 

staðreyndum vísum heldur þurfti að beita víðara sjónarhorni og vinna með ytri og innri þætti 

í lífi sérhvers einstaklings því samspilið þar á milli er oft flókið. Áhersla á heildarsýn hefur verið 

ákveðið leiðarljós félagsráðgjafa í störfum og þekkingasköpun. Um miðja síðustu öld komu 

tengslakenningar fram og í anda þeirra þróuðust kenningar um starfsaðferðir félagsráðgjafa 

hröðum skrefum í fræðilega átt (Farley o. fl., 2010; Björg Karlsdóttir o. fl., 2006; Sigrún 

Júlíusdóttir, 2006).  

Um 1960 kom félagsráðgjafinn Virginia Satir fram með svokallaða fjölskyldusögu en það 

er leið til að nálgast fjölskylduna og nýta hana sem hluta af meðferðarúrræði. Einnig kom Satir 

fram með kenningu sem byggist á tjáskiptum en hún leggur áherslu á að fjölskyldan fái aðstoð 

við að tjá sig á skýran hátt. Vakning varð á gildi málskilnings og þýðingu samtalsins í 

meðferðarstarfi á árunum 1970 – 1980. Samtalaðferðir koma af stað breytingarferli hjá fólki í 

meðferðartilgangi og það varð miðlæg hugsun á þessum tíma. Þegar leið á tíunda áratug 

síðustu aldar þróaðist frásagnaraðferðin (e. narrativism) úr jarðvegi hugsmíðarhyggju (e. 

constructivism), það er að frásagnaraðferðina mátti nýta til að fá merkingu og hugræn ferli hjá 

einstaklingnum. Gregory Bateson einn kenningasmiða hugsmíðahyggjunnar kvað skýrt á um 

að nýtt sjónarhorn sem „ný saga“ framkallar hjá fólki, gæti hrundið af stað endurskoðun og 

breytingaferli sem gæfi tilefni til nýrra nálgana í meðferð (Björg Karlsdóttir o. fl., 2006). 

5.1 Starf félagsráðgjafa í einstaklings- eða fjölskyldumeðferð 

Margir félagsráðgjafar vinna eftir ofangreindum kenningum hvort sem um er að ræða 

einstaklings- eða fjölskyldumeðferðarvinnu. Fræðileg nálgun félagsráðgjafa í slíkri 

meðferðarvinnu byggist á grunngildum félagsráðgjafar sem er heildarsýn, mæta 

skjólstæðingnum þar sem hann er staddur og vinnu í þverfaglegri samvinnu við aðrar 

fagstéttir. Starf félagsráðgjafa í meðferðarvinnu felst í að veita fólki ráðgjöf, upplýsingar, 

fræðslu og stuðning sem byggist á félagslegu mati og greiningu. Þeir aðstoða fólk að losa um 

og viðurkenna þann styrkleika sem býr innra með hverjum manni, þjálfa færni hans og 

valdefla. Með þessari nálgun er einstaklingnum eða fjölskyldunni gefin möguleiki á að vinna 

að úrlausn sinna mála með hjálp fagfólks sem hún telur gagnlega. Með þessu er styrkleiki 

einstaklingsins eða fjölskyldunnar virtur og nýttur þeim til hagsbóta (Farley o. fl., 2010; Björg 

Karlsdóttir o. fl., 2006).  

Verðandi foreldrar og foreldrar ungra barna leita gjarnan til heilbrigðiskerfisins upplifi þeir 

vanlíðan og óöryggi í kjölfar barneigna. Markmið mæðraverndar heilbrigðisstofnana í landinu 

er að stuðla að farsælli meðgöngu með faglegri umönnun, stuðningi og fræðslu til að greina 

áhættuþætti og bregðast við þeim (Heilsugæslan, e.d.).   

Heilbrigðisþjónusta er meðal starfsvettvangs félagsráðgjafa og þar starfa þeir í samræmi 

við lög heilbrigðisþjónustunnar en kveðið er á um að allir landsmenn hafi rétt á bestu 

mögulegu heilbrigðisþjónustu sem er í boði á hverjum tíma er varðar andlegt,  líkamlegt og 

félagslegt heilbrigði, stuðning, meðferð auk ráðgjafar (Lög um heilbrigðisþjónustu nr. 

40/2007). Meðferðarvinna félagsráðgjafa í heilbrigðisþjónustu miðar að eflingu 

tilfinningatengsla foreldra við börn sín, sjálfsstyrks og aukna virkni fjölskyldna til sjálfshjálpar í 

gegnum samtalsmeðferðir og þverfaglega teymisvinnu. Félagsráðgjafar veita verðandi 

foreldrum og foreldrum ungra barna samtalsmeðferð hafi þeir áhyggjur af tengslamyndun við 

barn sitt auk sem félagsráðgjafar veita ráðgjöf við uppeldi, stuðning við foreldra og fræðslu. Í 

meðferðarvinnu er fólki gefið svigrúm til að vinna að lausn vandans en með því er styrkur þess 

virtur og nýttur í þeirra þágu (Bårbel G. Schmid munnleg heimild, 30. mars 2016; Heilsugæslan 

í Grafarvogi, e.d.). 

Þjónustu á heilbrigðissviði er ætlað að tryggja notendum vandaða, viðeigandi og sérhæfða 

þjónustu. Félagsráðgjafar starfa víða í heilbrigðiskerfinu og starf þeirra er oft sögð brú á milli 

annarra fagstétta vegna heildarsýnar þeirra og samþættingar sem er nauðsynleg til að ná 

heildarárangri í málum einstaklinga. Sem faggrein þá hefur félagsráðgjöf ávallt lagt áherslu á 

mikilvægi þess að greina persónuleika manneskjunnar, félagsleg tengsl hennar og umhverfi í 

vinnu að meðferðaráætlun sem hefur það markmið að aðstoða hana til að hjálpa sér sjálf. 

Vinna félagsráðgjafans miðar að aukinni velferð fjölskyldunnar og gerist það samhliða 

tilfinningalegum og félagslegum aðstæðum þeirra (Sigurður Guðmundsson, 2006; Svava 

Stefánsdóttir og Guðbjörg Edda Hermannsdóttir, 2006). 

6 Umræða og lokaorð 

Umhyggja og kærleikur eru börnum afar mikilvæg en sé slíku ekki til að dreifa má búast við að 

þau dafni og þroskist síður. Tilfinningatengsl milli foreldra og barna eru þýðingarmikil en þau 

geta haft áhrif á þróun tengsla einstaklingsins gagnvart sjálfum sér og öðrum síðar á lífsleiðinni. 

Foreldrar hafa félagsmótandi áhrif á börn sín með skoðunum sínum, atferli og gildum og 

margar rannsóknir benda til að það hafi áhrif á hegðun og sjálfsmynd einstaklingsins. 

Rannsóknir sýna að meginleiðir að góðum árangri í uppeldi barna er að veita foreldrum 

stuðning svo þeir geti staðið sig sem best í foreldrahlutverkinu en börn sem eiga í jákvæðum 

tengslum við foreldra sína eru síður líkleg til að þróa með sér frávikshegðun. Ekki hafa allir 

verið á einu máli um hvernig skuli skilgreina frávikshegðun en þó er hún almennt skilgreind 

sem ákveðið atferli þegar einstaklingar eða hópar fremja verknað í bága við lög og er í mótsögn 

við hegðun þegnanna í samfélaginu og hagsmunum þess líkt og kemur fram í 

samstöðusjónarhorninu. Ekki er hægt að segja til með vissu hvað verður þess valdandi að fólk 

ákveði að brjóta af sér þó það viti að athæfið brjóti gegn lögum og reglum samfélagsins, refsing 

og fyrirlitning samborgaranna bíður handan við hornið. Fræðimenn hafa í gegnum tíðina orðið 

margs vísari um ástæður frávikshegðunar og nýtt til þess ólíkar fræðigreinar á borð við 

sálfræði, líffræði, læknisfræði og félagsfræði. 

 Lagt var upp með rannsóknarspurninguna hvort tilfinningatengsl umönnunaraðila við 

ungbarn sitt hafi forspárgildi um frávikshegðun síðar á ævinni í þessari ritgerð. Flestar 

rannsóknir sýna fram á að barn sem elst upp við jákvæð og örugg tengslamynstur við 

umönnunaraðila sinn, er líklegra til að öðlast meiri samkennd, meira sjálfsöryggi, betra 

sjálfstraust og góða tengslahæfni. Einstaklingur með slíkan bakgrunn er ólíklegri til að þróa 

með sér frávikshegðun. Rannsóknir á frávikshegðun hafa sýnt að það er samspil milli margra 

þátta og ekki er einn þáttur umfram annan í þeim efnum sem verður þess valdandi að 

einstaklingur viðhafi slíkt atferli. Þó eru fleiri rannsóknir sem sýna að megin orsakir 

frávikshegðunar megi finna í áhrifum einstaklingsins frá persónulegum samböndum sínum, 

félagslegum samskiptum hans og umhverfinu sem hann elst upp við.  

Kenningar sem komu fram uppúr og eftir miðja 20. öld, það er að segja tengsla kenningar, 

kenningar um örugg tengsl í æsku geta sagt til um tengslahæfni einstakslingsins og spáð fyrir 

um hegðun og líðan einstaklingsins síðar á lifsleiðinni. Margt bendir til að neikvæð tengsla- og 

samskiptamynstur í uppvexti, lélegt félagslegt taumhald auki líkur á frávikshegðun og hafa 

rannsóknir á frávikshegðun ungmenna veitt þeim kenningum töluverða fylgni.  

Aukin þekking og fræðsla á síðustu árum hefur vakið fólk til meðvitundar og umhugsunar 

um mikilvægi góðra tengsla foreldra við börn sín. Ýmis þjónusta því tengdu er í boði hér á landi 

fyrir verðandi foreldra og foreldra ungra barna og merkja má árangur af því starfi. Árangurinn 

felst í aukinni meðvitund fólks um að það hefur val um að breyta því sem það ólst upp við og 

er ekki skyldugt til að deila því áfram til næstu kynslóðar. Aukin hætta er á 

millikynslóðaflutningi á slæmum samskiptum ef ekki er brugðist við (Helga Hinriksdóttir 

munnleg heimild, 24. maí  2015).  

Félagsráðgjafar koma víða við í störfum sínum í samfélaginu og eru mál tengd foreldrum 

og börnum þeirra engin undantekning. Mikilvægt er að félagsráðgjafar hafi þá þekkingu sem 

þarf til að bera þegar þeir aðstoða foreldra með sín mál. Ekki er síður mikilvægt að 

félagsráðgjafi þekki til þeirra meðferðarúrræða sem standa foreldrum til boða og hægt er að 

nýta til að efla nauðsynleg tengsl. Sú meðferðarþjónusta sem stendur foreldrum til boða og 

hér verið fjallað um er tiltölulega ný af nálinni en um áhugaverða nálgun á styrkingu tengsla 

foreldra og ungbarna að ræða og fróðlegt verður að fylgjast með áhrifum sem þau kunna hafa 

í framtíðinni. Mæðraeftirlitið fylgist ekki eingöngu með þroska barnsins heldur er það farið að 

skima eftir líðan móðurinnar í ríkara mæli en áður og veitir tilvísun til meðferðarúrræða á borð 

við tengslaeflingu gerist þess þörf. Félagsráðgjafar starfa gjarnan þar í þverfaglegum teymum 

að úrlausn mála tengdum fjölskyldum með heildarsýnina sína að leiðarljósi til bættrar líðan 

einstaklingum til handa. Vonandi skilar sú hugsjóna og vinna sér ti næstu kynslóða. 

